
30. háskólaþing Háskóla Íslands 

haldið 18. nóvember 2022 

 
Dagskrá 
Kl. 13.00-13.05 Rektor setur háskólaþing og fer yfir dagskrá og tímaáætlun og gerir grein 

fyrir fundargögnum. 

Kl. 13.05-13.20 Dagskrárliður 1. Rektor reifar mál sem eru efst á baugi hjá Háskóla Íslands. 

Kl. 13.20-14.20 Dagskrárliður 2. Sjálfbærniáherslur stefnu Háskóla Íslands 2021-2026, 
HÍ26 (60 mín.). 

 Málsmeðferð: 
a) Inngangur. Steinunn Gestsdóttir, aðstoðarrektor kennslumála og 

þróunar (10 mín.). 
b) Fyrsta sjálfbærniskýrsla Háskóla Íslands. Hafdís Hanna Ægisdóttir, 

forstöðumaður Stofnunar Sæmundar fróða um sjálfbæra þróun og 
þverfræðilegar rannsóknir, Lára Hrönn Hlynsdóttir, verkefnisstjóri hjá 
Stofnun Sæmundar fróða, og Sólrún Sigurðardóttir, verkefnisstjóri hjá 
framkvæmda- og tæknisviði (30 mín.). 

c) Umræður (20 mín.). 
Kl. 14.20-14.35 Kaffihlé (15 mín.) 
 
Kl. 14.35-15.30 Dagskrárliður 3. Skipulag, framkvæmdir og samgöngur á háskólasvæðinu  
 (55 mín.) 

Málsmeðferð: 
a) Þróunaráætlun fyrir svæði Háskóla Íslands. Samstarfsverkefni Háskóla 

Íslands og Reykjavíkurborgar. Hrund Ólöf Andradóttir, prófessor og 
formaður skipulagsnefndar háskólasvæðisins (10 mín.). 

b) Framkvæmdir, samgöngur og bílastæði á háskólasvæðinu (Kristinn 
Jóhannesson, sviðsstjóri framkvæmda- og tæknisviðs (25 mín.). 

c) Umræður (20 mín.). 
 

Kl. 15.30 Rektor slítur háskólaþingi 

 
 

Kl. 13.00-13.05 
Setning háskólaþings 

 
Rektor setti háskólaþing og bauð þingfulltrúa velkomna. Greindi hann frá því að þetta væri 30. 
háskólaþing Háskóla Íslands, en fyrsta háskólaþing, sem þá hét háskólafundur, var haldið 4.-5. 
nóvember 1999 og var viðfangsefni þess að móta sameiginlega vísinda- og menntastefnu fyrir 
Háskóla Íslands. Haldnir voru 25 háskólafundir, en árið 2008 var nafninu breytt í „háskólaþing“ 
og er þetta, eins og áður sagði, 30. þingið, eða ef allt er talið hið 55.  
 
Háskólaþing er haldið í samræmi við lög um opinbera háskóla nr. 85/2008. Háskólaþing er 
samráðsvettvangur háskólasamfélagsins þar sem fram fer umræða um þróun og eflingu Háskóla 

Íslands. Þingið fjallar um og tekur þátt í að móta sameiginlega stefnu Háskóla Íslands að 
frumkvæði rektors. Háskólaráð getur leitað umsagnar háskólaþings um hvaðeina sem varðar 
starfsemi Háskóla Íslands og ráðið getur einnig falið þinginu umfjöllun um fagleg málefni og 
akademíska stefnumörkun. Háskólaþing er ályktunarbært um þau málefni sem það telur að 
varði hag háskólasamfélagsins. 
 
Á háskólaþingi eiga fast sæti rektor, forsetar fræðasviða, deildarforsetar og kjörnir fulltrúar 
fræðasviða, fulltrúar helstu stofnana Háskóla Íslands og samstarfsstofnana hans, kennarafélaga 
og stúdenta auk fulltrúa starfsmanna stjórnsýslu og fulltrúa úr háskólaráði. Tæplega 100 manns 
eru boðuð til þessa háskólaþings.  
 
Fundargerð síðasta háskólaþings sem haldið var 8. júní sl. var send fulltrúum á háskólaþingi. 
Engar athugasemdir bárust við fundargerðina og skoðast hún því samþykkt. 
 
Loks fól rektor Magnúsi Diðrik Baldurssyni, skrifstofustjóra rektorsskrifstofu, að vera 
fundarritari. 
 
 

Kl. 13.05-13.20 
Dagskrárliður 1 

Rektor reifar mál sem eru efst á baugi hjá Háskóla Íslands. 

Kl. 13.20-14.20 
Dagskrárliður 2 

Sjálfbærniáherslur stefnu Háskóla Íslands 2021-2026 
  
 
Fyrst tók til máls Steinunn Gestsdóttir og fór hún yfir sjálfbærniáherslur í heildarstefnu Háskóla 
Íslands fyrir tímabilið 2021-2026, HÍ26.  

Næst kynnti Hafdís Hanna Ægisdóttir, forstöðumaður Stofnunar Sæmundar fróða um sjálfbæra 
þróun og þverfræðilegar rannsóknir, fyrstu sjálfbærniskýrslu Háskóla Íslands, en auk hennar 
tóku Lára Hrönn Hlynsdóttir, verkefnisstjóri hjá Stofnun Sæmundar fróða, og Sólrún 
Sigurðardóttir, verkefnisstjóri hjá framkvæmda- og tæknisviði, þátt í ritun skýrslunnar.  

Að framsögu lokinni gaf rektor orðið laust.  
 
Fulltrúi háskólasamfélagsins í háskólaráði þakkaði fyrir framtakið og kynninguna. Tók 
fulltrúinn sérstaklega undir áhersluna á þverfræðileika náms og aðgengi nemenda að 
námskeiðum sem eru utan þeirra fagsviðs. Mikilvægt væri að horfa á málið í heild og af víðsýni.  
 
Fulltrúi sameiginlegrar stjórnsýslu spurði um sérfræðing sem gerð væri tillaga um að ráða til 
starfa og spurði hvort áformað væri að viðkomandi geti einnig verið nemendum innan handar 
við gerð lokaverkefna. 
 
Hafdís Hanna þakkaði fyrir gott innlegg og sagði það vera góða hugmynd að líta einnig til 
lokaverkefna nemenda.  
 
Lára Hrönn bætti því við að fyrirliggjandi hugmyndir um starfssvið sérfræðings í 
sjálfbærnimálum væru ekki tæmandi og mikilvægt að viðkomandi hefði frumkvæði að því að 
útfæra starfssvið sitt. 
 
Sviðsstjóri vísinda- og nýsköpunarsviðs þakkaði fyrir vandaða skýrslu og sagði hana nú þegar 
hafa nýst vel í tengslum við skil á gögnum vegna matslista Times Higher Education. Skýrslan 
gæti einnig komið að góðum notum í Aurora-samstarfinu og tengingu fyrirhugaðs sameiginlegs 
náms Aurora-háskólanna við heimsmarkmið Sameinuðu þjóðanna.  
 
Lára Hrönn lagði áherslu á að tillögur skýrslunnar væru ekki aðeins frá höfundum hennar heldur 
að miklu leyti fengnar úr viðamikilli könnun sem gerð var meðal starfsfólks Háskóla Íslands og 
um 130 manns svöruðu.  
 
Forseti Menntavísindasviðs þakkaði fyrir góða skýrslu og kynningu. Sagði hún að skýrslan væri 
mikilvægt innlegg í stóra vegferð þar sem við eigum eftir að læra margt. Tók hún undir með 
fulltrúa háskólasamfélagsins í háskólaráði um mikilvægi þverfræðilegs náms. Skýrt dæmi um 
þetta væri að finna á Menntavísindasviði þar sem byrjað er að ráða akademískt starfsfólk í 

sameiginleg störf með öðrum fræðasviðum. Ýmsar hindranir væru þó enn á veginum því 
skipulag skólans byggir á afmörkuðum fræðigreinum. Þessar hindranir þurfi að yfirstíga því 
nauðsynlegt sé að geta ráðið starfsfólk til Háskóla Íslands þótt það sé með starfsskyldur við 
fleiri en eina deild. 
 
Kjörinn fulltrúi Félagsvísindasviðs þakkaði fyrir frábæra skýrslu og kynningu og sagði hana 
bæði þarfa og tímabæra. Spurði hann hvort gera þurfi frekari úttektir á samgöngumátum. Nú 
væri forgangsraðað í þágu einkabílsins með því að leggja eitthvert verðmætasta byggingarland 
borgarinnar undir götur og bílastæði.  
 
Sólrún tók undir með fulltrúa Félagsvísindasviðs og sagði áberandi margar ábendingar sem 
komu fram við gerð skýrslunnar tengjast samgöngum. Ef dregið yrði úr vægi bíla myndi það 
strax hafa veruleg áhrif á kolefnislosun Háskóla Íslands. 
 
Sviðsstjóri markaðs- og samskiptasviðs sagðist vera mjög ánægður með skýrsluna og 
framsetningu hennar. Vísaði hann til þess að í kynningu skýrslunnar hafi m.a. verið rætt um að 
merkja efni á Háskólavefnum heimsmarkmiðunum. Þetta væri nú þegar byrjað að gera og í 
umfjöllun um rannsóknir við Háskólann væri alltaf vísað til viðkomandi heimsmarkmiða. Þessu 
starfi yrði haldið áfram. Loks nefndi hann fyrirlestraröðina „Háskólinn og heimsmarkmiðin“ 
sem haldin hafi verið fyrir nokkru og sagði það vera í skoðun að taka hana upp aftur eftir 
heimsfaraldurinn. 
 
Forseti Hugvísindasviðs þakkaði fyrir skýrsluna og sagði hana vera afar mikilvægt framtak. 
Miklu máli skipti að spegla háskólastarfið í heimsmarkmiðunum, en jafnframt verði að setja 
valin viðfangsefni á oddinn, s.s. samgöngumál og kolefnislosun, enda væri kominn tími til að 
skoða af alvöru aðra samgöngumáta en einkabílinn. Einnig væri mikilvægt að lyfta því sem vel 
er gert á sviði sjálfbærnimála, eins og t.d. námsleiðina í umhverfis- og auðlindafræði.  
 
Kjörinn fulltrúi nemenda vísaði til áskorunar Stúdentaráðs um loftslagsvána og spurði hvort 
yfirstjórn Háskóla Íslands hygðist lýsa yfir neyðarástandi í loftslagsmálum. 
 
Kjörinn fulltrúi Heilbrigðisvísindasviðs lagði orð í belg varðandi umræðuna um hvort byggja 
ætti á heimsmarkmiðum Sameinuðu þjóðanna og sagði það góðra gjalda vert, en ef ekki yrðu 
skilgreind töluleg markmið væri hætt við að stefnan yrði ekki nógu skýr. Beindi hann þeirri 
spurningu til skýrsluhöfunda hver yrðu næstu skref í vinnunni. 
 
Fulltrúi Stofnunar Árna Magnússonar í íslenskum fræðum spurði hvort matseðillinn í Hámu 
samrýmdist markmiðum manneldisráðs og spurði hvernig unnt væri að ná þeim með sjálfbærum 
hætti. 
 
Hafdís Hanna, Lára og Sólrún brugðust við framkomnum athugasemdum og ábendingum og 
sögðust vera sammála því að leggja þyrfti ríka áherslu á samgöngu- og umhverfismálin. 
Varðandi áhersluna á heimsmarkmiðin sögðu þau hana ekki síst til komna vegna þess hversu 
mikið væri byggt á þeim í stefnu Háskóla Íslands fyrir tímabilið 2021-2026, HÍ26. Einnig tóku 
þær undir ábendingu háskólaráðsfulltrúans um mikilvægi þverfræðilegs samstarfs og sögðu 
sjálfbærnimál vera þverfaglegt viðfangsefni í sjálfu sér. Þá tóku þær undir ábendinguna um 
tengingu heimsmarkmiðanna við töluleg markmið og sögðu tillögur nýju sjálfbærniskýrslunnar 
einmitt fela í sér ríka áherslu á töluleg og mælanleg markmið. Að endingu þökkuðu þær fulltrúa 
Árnastofnunar fyrir ábendinguna. 

Aðstoðarrektor kennslumála og þróunar þakkaði fyrir góðar umræður og tók undir ábendinguna 
varðandi mælanlegu markmiðin og áhersluna á samgöngumálin og mikilvægi þess að draga úr 
kolefnisfótspori Háskóla Íslands. Sagði hún nýlega ráðningu stefnu- og gæðastjóra einnig þjóna 
þessum tilgangi, þ.e. að setja skýr mælanleg markmið og viðmið fyrir einstaka mælikvarða 
HÍ26.  
 
Rektor svaraði spurningu fulltrúa nemenda og sagði að spurningin um hvort Háskólinn ætti að 
lýsa yfir neyðarástandi í loftslagsmálum hefði verið rædd, en að svo stöddu yrði lögð áhersla á 
metnaðarfulla aðgerðar- og vinnuáætlun. Ekki væri rétt að gefa of stórar yfirlýsingar fyrr en 
það hefði verið gert. Háskóli Íslands væri á réttri leið í sjálfbærnimálum og það skipti mestu.  
 
Að umræðu lokinni bar rektor upp tillögu að bókun: 
 
„Háskólaþing fagnar fyrstu sjálfbærniskýrslu Háskóla Íslands. Skýrslan byggir m.a. á stefnu 
Háskóla Íslands fyrir tímabilið 2021-2026, HÍ26, Sjálfbærnimarkmiðum Sameinuðu þjóðanna 
og sjálfbærniáherslum AURORA samstarfsins sem Háskóli Íslands leiðir. Með skýrslunni er 
lagður grundvöllur að frekari sókn Háskóla Íslands í átt að sjálfbærni á öllum sviðum 
starfseminnar.“ 
 
– Samþykkt samhljóða.  
 
Til máls tóku undir þessum lið, auk rektors, Hafdísar Hönnu Ægisdóttur, Láru Hrannar 
Hlynsdóttur, og Sólrúnar Sigurðardóttur, þau Silja Bára Ómarsdóttir, Jón Sigurður Pétursson, 
Halldór Jónsson, Kolbrún Þ. Pálsdóttir, Daði Már Kristófersson, Jón Örn Guðbjartsson, Ólöf 
Garðarsdóttir, S. Maggi Snorrason, Ólafur Ögmundarson, Gísli Sigurðsson og Steinunn 
Gestsdóttir.  
 

Kl. 14.20-14.35 
Kaffihlé 

 
 

Kl. 14.35-15.30 
Dagskrárliður 3 

Dagskrárliður 3. Skipulag, framkvæmdir og samgöngur á háskólasvæðinu. 
 
Fyrst tók til máls Hrund Ólöf Andradóttir, prófessor og formaður skipulagsnefndar 
háskólasvæðisins. 

Næst tók Kristinn Jóhannesson, sviðsstjóri framkvæmda- og tæknisviðs miðlægrar stjórnsýslu, 
til máls.  

 15 

      
 

      
 

 
 
Að framsögum loknum gaf rektor orðið laust.  
 
Fulltrúi nemenda í háskólaráði spurði hvort möguleiki væri á að hluti af tekjum vegna gjaldtöku 
fyrir bílabæði gæti verið nýttur til að styrkja sjálfbærnimarkmið Háskóla Íslands. 
 
Kjörinn fulltrúi nemenda ræddi málefni Vatnsmýrarinnar og Reykjavíkurflugvallar og hvatti til 
þess að á svæði núverandi Fluggarða yrðu byggðir stúdentagarðar fyrir fjölskyldur.  
 
Fulltrúi í háskólaráði lýsti ánægju með þá metnaðarfullu áætlun sem kynnt hefði verið og sagði 
vonandi að hún gengi eftir. Spurði hann hvernig fatlaðir myndu komast um háskólasvæðið ef 
bílaumferð yrði takmörkuð umtalsvert og lagði til að byggð yrðu bílastæðahús og boðið upp á 
rafskutlur um svæðið, sem er stórt. 
 
Forseti Hugvísindasviðs sagði að á framkomnum skipulagshugmyndum væri lítt útfært hvernig 
fyrirkomulag Skeifunnar framan við Aðalbyggingu gæti orðið og spurði hvort hún ætti e.t.v. að 
verða hluti af vatnsverndarsvæði Vatnsmýrarinnar. 
 
Rektor svaraði því að ekkert hefði verið ákveðið um framtíð Skeifunnar. Í fyrstu hugmyndum 
að nýju skipulagi hefði verið gert ráð fyrir byggingum í Skeifunni, en á nýrri myndum væri 
horfið frá því. Þetta væri stór ákvörðun sem ræða þyrfti betur. 

Kristinn brást við spurningu fulltrúa nemenda um ráðstöfun tekna vegna mögulegrar gjaldtöku 
fyrir bílastæði og sagði að þótt Háskóli Íslands hefði fengið heimild til að innheimta stöðugjöld 
væru skólanum þröngar skorður settar varðandi ráðstöfun teknanna. Þær mætti nota til að reka 
stæðin og uppbyggingu vistvænna samgöngumöguleika, en ekki til almenns rekstrar. Vel kæmi 
til álita að nýta slíkar tekjur fyrir uppbyggingu vistvænna ferðamáta. Varðandi aðgengi fyrir 
fatlaða sagði Kristinn grundvallarmál að tryggja aðgengi fyrir alla. Þetta kæmi ekki fram á 
myndunum sem kynntar voru og sama gilti t.d. um aðkomuleiðir fyrir vöruflutninga, en gætt 
yrði að þessu við frekari útfærslu. 
 
Formaður skipulagsnefndar háskólasvæðisins sagði myndirnar sýna almenna framtíðarsýn og 
ekkert hefði verið ákveðið varðandi Skeifuna. Ljóst væri að framkvæmdir í tengslum við 
framtíðarsýnina yrðu dýrar og Háskóli Íslands hefur ekki mikla möguleika á að fjárfesta í 
landmótun. Varðandi mögulega byggingu hjónagarða á Fluggarðasvæðinu sagði formaðurinn 
um að ræða borgarland og Háskólinn gæti ekki ráðstafað því einhliða.  
 
Kristinn bætti því við að það væri áhugi hjá borginni að skipuleggja Fluggarðasvæðið fyrir 
stúdentagarða og það gilti einnig um aðra mögulega byggingarreiti á jaðri háskólasvæðisins.  
 
Forseti Verkfræði- og náttúruvísindasviðs þakkaði fyrir umræðuna og flotta framtíðarsýn. Sagði 
hann Vísindagarða Háskóla Íslands ehf. nýlega hafa tekið upp gjaldskyldu fyrir bílastæði og 
væri eðlilegt að slík innleiðing tæki nokkurn tíma og mætti einhverri andstöðu. Varðandi 
gjaldskyldu ætti Háskólinn að fara gætilega í sakirnar og taka hófleg skref. Einnig þyrfti að hafa 
í huga þarfir foreldra með börn, fatlaðra, vöruflutninga o.s.frv. Þegar farið væri í breytingar sem 
þessar skipti miklu máli að halda öllum vel upplýstum um það sem framundan er.  
 
Deildarforseti Hjúkrunar- og ljósmóðurfræðideildar fagnaði þeirri framtíðarsýn sem kynnt 
hefði verið á þinginu. Benti hún á að á háskólasvæðinu væri mikið af grænum svæðum og kjörið 
að nýta það að hluta fyrir nytjagróður.  
 
Kjörinn fulltrúi Verkfræði- og náttúruvísindasviðs sagði að mikið hefði verið rætt um að koma 
upp læstum skýlum fyrir reiðhjól við Öskju. Hvatti hann til þess að þeirri vinnu yrði hraðað 
eins og kostur er. Bætt aðstaða fyrir hjólreiðafólk væri til þess fallin að hvetja fleiri til að nota 
þennan vistvæna samgöngumáta.  
 
Kjörinn fulltrúi nemenda lýsti ánægju með metnaðarfulla framtíðarsýn fyrir háskólasvæðið. 
Sagði hann jákvætt að gert væri ráð fyrir þéttu skipulagi, en áfram verði þó mikilvægt að gera 
ráð fyrir stærri rýmum fyrir viðburði á borð við Októberfest.  
 
Kjörinn fulltrúi nemenda og varaforseti Stúdentaráðs sagði mikilvægt að samið yrði við Strætó 
um hagstæð kjör fyrir nemendur áður en gjaldskylda fyrir bílastæði yrði innleidd.  
 
Starfandi deildarforseti Deildar menningar og margbreytileika sagði að góð stundatöflugerð 
skipti miklu máli til að fyrirliggjandi plön um greiðar og vistvænar samgöngu gangi eftir. Til 
dæmis geti verið skynsamlegt að hefja ekki kennslu fyrir kl. 9 á morgnana svo foreldrar geti 
skutlað börnum í leikskóla o.s.frv. Einnig lagði hann til að byggt verði nýtt íþróttahús.  
 
Kristinn sagði að farið verði á fullt við hönnun og byggingu hjólaskýla á háskólasvæðinu og 
stefnt að því að taka þau í notkun fyrir árslok 2023. Varðandi gjaldtöku fyrir bílastæði sagði 
hann að ef ekki væri unnt að innleiða gjaldtöku af starfsfólki og nemendum haustið 2023 yrði 
allavega hafin gjaldtaka af öllum öðrum. Þannig væri hægt að vinna tíma ef á þyrfti að halda. 



 17 

Varðandi bílastæðahús sagði Kristinn að vestan við rannsóknahúsið á Landspítalalóðinni væri 
gert ráð fyrir 500 bíla húsi og fleira væri í bígerð. Væntanlega væri þó ekki pláss fyrir fleiri slík 
hús á spítalalóðinni. Erfitt væri að sjá fyrir sér að Háskóli Íslands hefði fjárhagslegt bolmagn til 
að ráðast í byggingu bílastæðahúsa á háskólalóðinni.  
 
Hrund sagði að Reykjavíkurborg legði áherslu á bílastæðahús og þyrfti Háskóli Íslands að eiga 
samtal við borgina um þau mál. Varðandi rafskutlur sagði Hrund að nokkur fjöldi þeirra væri 
við Hámu og hefði það gefið góða raun og verði haldið áfram. Um pláss fyrir stóra viðburði á 
borð við októberfest sagði Hrund að engin ástæða væri til að óttast að þrengt yrði að slíku þótt 
það yrði e.t.v. ekki á bílastæðaflæmi. Fjölmörg önnur heppileg svæði væru á jaðri 
háskólasvæðisins.  
 
Kristinn tók undir þá ábendingu fulltrúa nemenda að útfærsla strætópassa þyrfti að liggja fyrir 
áður en tekin verði upp gjaldskylda. Halda verði áfram viðræðum við Strætó og einnig við 
nágrannasveitarfélögin til að tryggja að allir geti keypt strætópassa fyrir hóflegt gjald. Varðandi 
stundaskrárgerð væri vissulega ein leið að byrja kennslu seinna á morgnana, en einnig mætti 
dreifa kennslunni betur og nýta um leið betur byggingar skólans. Bygging nýs íþróttahúss væri 
vissulega mikilvægt mál en það væri þó ekki á áætlun sem stendur.  
 
Að umræðu lokinni bar rektor upp tillögu að bókun: 
 
„Háskólaþing fjallaði í dag um skipulag, framkvæmdir, samgöngur og bílastæðamál á 
háskólasvæðinu og beinir því til háskólaráðs að fylgja eftir þeim hugmyndum sem kynntar voru 
á þinginu, m.a. á grundvelli heildarstefnu skólans, HÍ26, og sjónarmiðum sem fram komu á 
þinginu.“ 
 
– Samþykkt samhljóða.  
 
Til máls tóku undir þessum lið, auk rektors, Hrundar Ólafar Andradóttur og Kristins 
Jóhannessonar, þau Brynhildur Ásgeirsdóttir, Andri Már Tómasson, Þorvaldur Ingvarsson, 
Ólöf Garðarsdóttir, Kristinn Jóhannesson, Hrund Ólöf Andradóttir, Sigurður Magnús 
Garðarsson, Helga Bragadóttir, Halldór Geirsson, S. Maggi Snorrason, Gréta Dögg Þórisdóttir, 
Ólafur Páll Jónsson, . 
 
Fleira var ekki gert og þakkaði rektor öllum sem höfðu framsögu á þinginu og þeim sem tóku 
þátt í umræðum fyrir þeirra framlag og sleit háskólaþingi kl. 15.30. 
 

Útsend gögn fyrir 30. háskólaþing 18. nóvember 2022:  

1. Fundargerð 29. háskólaþings 8. júní 2022.  
2. Dagskrá 30. háskólaþings 8. nóvember 2022. 
3. Listi yfir fulltrúa á háskólaþingi.  


